
موراد ئەعزەمی 

ژانری داستان )رۆمان، چیرۆك، نۆڤلێت( لە قەوارەی سێ قۆناغی زەمانی )رابردوو، ئێستا، داهاتوو( و لە 
ناو سێ گوتاری )بیرەوەری، واقیع، فانتازیا(دا رەوایەت دەكرێ. ئەدەبی داستانی، بە گشتی گێڕانەوەیە چ 
تێپەڕیبێ، چ لە حاڵی رووداندا بێت و چ هێشتا رووی نەدابێ، رووداوێكە كە لە زەینی نووسەردا رووی داوە و 
تەواو بووەو ئێستا دەگێڕدرێتەوە، ئەگەرچی رۆمانە فانتازیاكانی )ژول ورن یان ئاسیمۆف( بێت. سەرەكیترین 
ئەم رەوایەتەدایە كە كەسایەتییەكان،  لە بەستێنی  بوونیەتی. دواجار  ئەدەبی داستانی، رەوایی  پێناسەی 
رووداوەكان، وردەرەوایەتەكان، دیاڵۆگ و فەزا و دیاردەكان دەور دەگێڕن. گێڕانەوە لە پۆلێنبەندییەكەی »ژێرار 

ژێنێت«دا، سێهەمین رەگەزی بەرهەمهێنەری چیرۆكە. دوو رەگەزەكەی دی »گوزارش« و »داستان«ە.

باڵندەی رەنگامەی رەوایەت
خوێندنەوەی كۆمەڵە چیرۆكی »ئەو باڵندە بریندارە كە منم«

رەگەزی گوزارش بریتییە لە تەكووزی رووداوەكان لە 
ناخی دەقدا كە لە گوتاری فۆرمالیستیدا بە گەڵاڵە 
تەكووزی  )داستان(،  لایەنی  كرابوو.  ناودێر  )طرح( 
بەڵام  دەقدا،  دەرەوەی  جیهانی  لە  رووداوانەیە  ئەم 
یەك  پاڵ  لە  و  كردن  گوڵچین  شێوەی  گێڕانەوە 
ئەو  كۆی  گێڕانەوە،  داستانە.  ئێلێمانەكانی  دانانی 
بە  پێوەندیدارن  لایەكەوە  لە  كە  رەواییانەن  گوزارە 
وەك  دیكەوە  لایەكی  لە  گێڕانەوەو  بابەتی  و  تێم 
رەواییەی  مەنتیقە  بەو  هەیە  پەیوەندییان  پەیڤ، 
هەستییەكی  وەك  خۆی  گێڕانەوە  هەڵبژێردراوە. 
تەوەرەیی لە ژیانی چیرۆكدا )لەو پێناسەیەی ژێنێت 

دەیداتە دەست( خاوەنی پێنج ئێلێمانی سەرەكییە:
1ـ تەكووزی داستان

2ـ بەردەوامیی گێڕانەوە )تداوم روایت(
گێڕانەوی  دووپاتەبوونەوەی  یان  پاتەیی  چەند  3ـ 

رووداوەكان.
4ـ ئاراستەی روانگەی گێڕانەوە

5ـ لەحن
باسی  تەوەرەی  وەك  گێڕانەوە  بابەتی  هەڵبژاردنی 
دڵخوازی  و  بەهانە  بێ  هەڵبژاردنێكی  وتارە،  ئەم 
رەها نییە. ئەم هەڵبژاردنە بە پێی ئەو پێناسەیەی 
دەكاتێ.  رێنوێنیمان  خۆی  دەق  كە  دراوە  ئەنجام 
دەقی كۆمەڵە چیرۆكی)ئەو باڵندە بریندارە كە منم( 
دەقێكی  بە  هەیەتی، خۆی  رەواییانەی  رەفتارە  بەو 
داستانی )گێڕانەوە تەوەر( دەسەلمێنێ. عەتا نەهایی 
باڵندە  ئەم جارە »ئەو  و  با  دەم  باڵندەكانی  دوای 
بریندارە كە منم«، سەلماندوویەتی لە كار كردن لە 

تەك ماكەی گێڕانەوە، پسپۆڕێكی نەترسە. 
هەڵسوكەوتی جەسوورانە لە تەك راوی ، گۆشە نیگا، 
سەرەكیی  كەڵكەڵەكانی  لە  یەكێكە  و....،  رەوایەت 

نەهایی لە دەقەكانیدا.

هەر كام لە چیرۆكەكانی كۆمەڵە چیرۆكی »ئەو باڵندە 
بریندارە كە منم« خاوەنی چەند ماكەی سەرەكییە:

1 ـ رووداوێكی سەرەكی كە جاری وایە خاوەنی چەند 
رووداوی لاوەكییە. 

2ـ راوییەكی سەرەكی جاریش، چەند راوی لاوەكی.
3 ـ شێوە رەوایەتێكی تایبەت بۆ گێڕانەوە.

)گەڵاڵەی  داستان  دەربڕینی  واتە  داستان  تەكووزی 
لە  »زمانمند«  و  رەوایی  مەنتقێكی  بە  پێشین( 
)ژێنێت(  هەیە.  جۆراوجۆری  كاركردی  چیرۆكەكاندا 
سێ جۆرە تەكووزی زەمانی بۆ چیرۆك دەستنیشان 

دەكات:
1ـ پێشبینی
2ـ گەڕانەوە

3ـ زەمان شپرزەیی
1ـ تێرمی پێشبینی، بۆ ئەو چیرۆكانە دەكار دەكرێ 
كە رەوایەت لە كۆتایی رووداوەوە دەستپێدەكا و لە 

قۆناغی ئاخرڕا ئەگەڕێتەوە بۆ دواوە. 
كە  كاروێر  ریمۆند  »فیل«ی  چیرۆكی  نمونە  بۆ 
و  دەستپێدەكا  »داستان«ەوە  كۆتاییەكانی  لە 
قۆناغی  دەگاتەوە  تاكو  سەرەتا  بۆ  دەگەڕێتەوە 
بازنەیی  مۆدێلێكی  بەمجۆرە  چیرۆك،  دەسپێكی 

دەداتە دەست.
چیرۆكی دووهەمی ئەم دەفتەرە »ئەو باڵندە بریندارە 
چیرۆكەوە  بەم  چیرۆكەكە  كۆمەڵە  -كە  منم«  كە 
ناودێر كراوە- لەم شێوە تەكووزییە كەڵك وەردەگرێت 
لە  رەوایەت  »پێشبینی«یەوە.  خانەی  دەكەوێتە  و 
رووداوی سەرەكیی چیرۆك )كوژرانی كاوە بەدەستی 
ئاخردا دەردەكەوێ  لە  كچە شاعێری هاوسەری( كە 
لەمەودوا  و  دەكا  پێ  دەست  ـ  واقیع  نە  خەونە 
لە چەند  رووداو  دواوە چۆنیەتیی  دەگەڕێتە  چیرۆك 
هاوسەری  شاعیری  )ژنیە  جیاوازەوە  گۆشەنیگای 

كاوە، مەستوورە، راوی گشتی( دەگێڕدرێتەوە. 
لە یەكەم چیرۆكی دەفتەرەكەدا )رازی پشت پەردەی 
جەماعەتی  وێنەی  داڕشتنی  دوای  رەوایەت  نارنجی( 
ورووژاو، دەپچڕێ و دەچێتە سەر دەربڕینی هۆی ئەم 
شێوەی  خانەی  دەكەوێتە  شێوەیەش  ئەم  ورووژانە، 

»گەڕانەوە«.
بۆ نموونە لە چیرۆكی »زنی كه مردش را گم كرده 
باسی  چیرۆك  سەرەتای  »هیدایەت«،  بود«ی 
و  دەگەڕێ  مێردەكەی  لە  خەریكە  و  ئەكات  ژنێك 
و  دوایە  لە فلاشباكێكدا، چیرۆك دەگەڕێتەوە  دوایە 
باسی چۆنیەتیی ئاشنابوون و زەماوەندكردنیان و... 
دەكا. تاكو دەگاتەوە تێمی سەرەكیی رەوایەت واتە 

سەرگەردانی ژنە لە دوای مێردەكەی.
دەكەوێتە  مەودایەك  كە  هەیە  واش  ساتەوەختی 
نێوان زەمانی رەوایەت)گێڕانەوە( و زەمانی داستان،  
ئەم  پێش،  ناچنە  پێكەوە  زەمانییە  خەتە  دوو  ئەم 
»زەمان_  خانەی   ناو  دەكەوێتە  رەوایەتییە  شێوە 
بۆ  »چیرۆكێك  لە  شێوەیە  ئەم  پەرێشی«یەوە، 
خوشكی رەحمەت«دا حزووری هەیە و لە زمان چەند 
زەمانی  و  رادەوەستێ  داستان  زەمانی  راوییەوە، 
رەوایەت بەردەوام ئەگەڕێتەوە دواوە و ئەم دوو خەتە 

رەواییە لێك هەڵدەبڕێن.
ئێلێمانی  تەك  لە  خۆی  هەڵسوكەوتی  لە  نەهایی 
جۆراجۆر  راویگەلی  دەكاركردنی  بە  »زەمان«دا، 
جار  هەر  سەرەكی  رووداوی  یەك  بە  سەبارەت 
بۆ  دیاردەكانمان  و  رووداو  لە  لایەنێك  و  سووچێك 
جارەی  هەر  رووداوەكان،  و  دیاردە  دەكات.  وێنا 
خۆیان  تایبەتیی  »كات«ی  تەك  لە  پێوەندیی  لە 
قەتارە  وەك  جیاواز.  پێناسەیەكی  خاوەنی  دەبنە 
كاتژمێر  بەناوبانگەكەی سۆسۆر، كە هەموو شەوێ، 
بۆ لای  ژێنێڤەوە  لە  پێنج خولكە،  و  و چل  هەشت 

سۆسۆر،  قەتارەی  ئەم  كە  وەڕێدەكەوێ،  پاریس 
لە  بەڵام  بەس،  و  »قەتار«ە  هەر  زمانناسیدا  لە 
شەوێ  »هەموو  ئەمە  ئەدەبیدا  پەیڤی  چوارچێوەی 
قەتارێكە«. رووداوی مەرگی رەحمەت لە » چیرۆكێك 
قەوارەی  لە  و  جارە  هەر  رەحمەت«دا  خوشكی  بۆ 
زەمان و زمانی راویێكەوە رووداوێكی تاقانەیە و جیا 
لەوانی دی و خاوەن هەستێكی تایبەت بە خۆیەتی. 
ئەم شێوازە لە مەرگی عەلا چیرۆكی »ئێوارەی رۆژی 

چواردەی مانگ«یشدا حزووری هەیە.
دەورێكی  چیرۆكەدا  كۆمەڵە  لەم  نەهایی  راوییەكانی 
بەرچاویان هەیە و هەر جارە و بە شێوەیەك وجودی 

خۆیان سەبارەت بە هەستی چیرۆك دەسەلمێنن .
»من«ێكی  نارنجی«،  پەردەی  پشت  »رازی  راویی 
بەردەنگی  ئەوەندەیە  هەر  كە  هەمووشتزانە، 
»مامۆستای قوتابخانە«یە و بەس، دەنا لە واقیعدا 
لە  و  لە دەرەوە  و  نییە  ناو چیرۆك  كەسایەتییەكی 
رەوایەت  و  دەڕوانێ  چیرۆك  لە  بەرزەوە  شوێنێكی 
دەكا و لە دەوروبەری ئەم كەڵە راوییەدا وركە راوی 

وەك مامۆستای گەنجیش دەور دەگێڕن.
خاوەنی  منم«  كە  بریندارە  باڵندە  »ئەو  چیرۆكی 
چەند راوییە »مەستوورە، ژنی كاوە، راویی گشتی«، 
كە هەرسێكیان بە لەونێك لە یەك ئاستدان )یان لانی 
كەم لە زۆربەی بەشەكانی چیرۆكدا وایە(، بەڵام ناو 
بە ناو راویی گشتی لەم شوێنگەیەوە خۆ هەڵدەكێشێ 

و دەچێتە ناخی كەسایەتییەكان و حوكم دەدا:
رەنگە  بداتەوە،  وەڵامێكی  چ  ئەبێ  نەیزانی  »ئەو 
كاوە  بەڵام  بووبێ.  عاشقی  نەك  ویستبێ.  خۆشی 

عاشقی بوو.«)ل34(
یان:

و  ئەو شیعرە  لەگەڵ  وا  مەعامەلەی  ئەیزانی  »كاوە 
لەگەڵ شاعیرەكەی، تەنانەت ئەگەر ژنەكەی خۆشی 

راوییەكانی 
نەهایی لەم 
كۆمەڵە 
چیرۆكەدا 
دەورێكی 
بەرچاویان 
هەیە و هەر 
جارە و بە 
شێوەیەك 
وجودی 
خۆیان 
سەبارەت 
بە هەستی 
چیرۆك 
دەسەلمێنن

گۆڕانی شێوەی رەوایەت و پەیڤ 
بە پێی دۆخ و شوێن_كات، نادیارترین 
ئێلێمانی چیرۆكەكانی ئەمڕۆی كوردییە

بێ ناكرێ...«)ل45(
یان :

»كاوە لەوە نەئەترسا. كەسی تر و كەسانی تر لەو 
حەز و خواست و هەستە بگەن«)ل46(

وەك  كە  راوییانەیە  جۆرە  لەو  گشتییە  راوییە  ئەم 
لە  و  هەیە  حزووری  چیرۆك  دەرەوەی  راوییەكی 
لە »چیرۆكێك  غایبە.  رووداوەكانیدا  و  چیرۆك  ناو 
سەرەكی  راوییەكی  رەحمەت«یشدا،  خوشكی  بۆ 
وردە  و  رەوایەت  بەری  لە  سەر  و  هەیە  حزووری 
رەوایەت و رووداوەكان دەتەنێتەوە. ئەم راوییە جگە 
لە سەرەتاو كۆتایی چیرۆكدا، ونە و ئێمە هەر دەنگی 
دەبیسین و بۆ خۆی غایبە. لە یەكەم رستەدا بەم 
جۆرە شوێنپێی خۆی بە جێ دێڵێ: »تا ئێستاش 
بۆمبارانەكە  نازانین ئەو گۆڕە كە رۆژی دوای  ئێمە 
ئەمەش  گوتبووی:  و  بردبۆوە سەری  ژنەكەی  كابرا 
گۆڕی تاقە كوڕەكەمان. دە ئێستا با دانیشین و تێر 
بۆی بگرین و بیلاوێنینەوە، بە راستی گۆڕی رەحمەت 

بوو یان نا؟«)ل54(
چیرۆك  دەرەوەی  لە  و  دەبێ  ون  ئیتر  دوا  لەمەو 
دەڕوانێتە  بەرزترەوە  ئاستێكی  لە  و  رادەوەستێ 

رەوایەت و بۆمان دەگێڕتەوە.
بۆمان  و  چیرۆك  كۆتاییەكانی  بگەینە  لەوەی  بەر 
بە  چیرۆكە  ئەم  بەری  لە  سەر  كە  بێتەوە  روون 
لە  قەرینەمان  چەند  واقیعێكە،  داستانیكردنی 
راستییە:  ئەم  بۆیە  دەست،  دەداتە  رەوایەت  ناو 
»تەیارەكان تەواو نزیك بووبوونەوە. ئەوەندە نزیك 
دۆخێنی  دەدی  رەحمەتیان  خەلەبانەكانیان  كە 

پانتۆڵەكەی كردبووەوە...«)ل69(
لە  گۆشەنیگایە،  »روانگە«و  شێوە  ئەم  نموونەی 
دەبینرێ،  شەو«دا  یەك  و  »هەزار  حەقایەتەكانی 
حەقایەتەكان،  گشتیی  راویی  »شەهرزاد«  كە 

رووداوەكان دەگێڕێتەوە، بەڵام بۆ خۆی لە ناخیاندا 
وەرەسی«دا  »رۆژانی  چیرۆكی  لە  نییە.  حزووری 
راویمان نییەو نووسەر لە زمان كەسایەتیی سەرەكیی 
ئەم  دەگێڕێتەوەو  رەوایەت(  )پیرەمێردی  چیرۆك 
كەسایەتییە، خۆی كاراكتێرێكە خاوەنی حزووری تۆخ 
و ناوەندیی چیرۆك، بەڵام راوییەكی »شەشدانگ« و 

راستەوخۆ نییە.
ئێلێمانی »لەحن«، واتە گۆڕانی شێوەی رەوایەت و 
پەیڤ بە پێی دۆخ و شوێن_كات، نادیارترین ئێلێمانی 
گۆشەنیگاكان،  كوردییە.  ئەمڕۆی  چیرۆكەكانی 
دەگۆڕێن،  دۆخەكان  و  كەسایەتییەكان  رووداوەكان، 
هەمان  هەر  گێڕانەوە  شێوەی  و  »لەحن«  بەڵام 
كە  حەقیقەتە  ئەم  نووسەرە،  پەیڤی  شێوەی 
بە  هەر  ،نەك  ئەدەبی  پلۆڕالیسمی  و  پۆلیفۆنیك 
گۆڕانی گۆشەنیگا و خولقاندنی راویگەلی جۆراوجۆر 
لەحن  خولقاندنی  بە  بەڵكو  جیاواز،  كەسایەتیی  و 
دەخولقێ،  سەربەخۆ  دەنگی  و  جۆراوجۆر  پەیڤی  و 
جێی  ئێمەدا  داستانی  عەقڵانییەتی  ناو  لە  هێشتا 

خۆش نەكردووە.
تاكدەنگیی  ئێمەدا،  داستانییەكانی  دەقە  زۆربەی  لە 
زاڵی نووسەر )راستەوخۆ و ناڕاستەوخۆ(و پەیڤ و 

لەحن، داسەپاوتە سەر تەواوی دەنگەكان.
عەتا نەهاییش بە دەگمەن لە دەست ئەم زەینیەتە 
باڵندە  »ئەو  چیرۆكی  دەربازبووە.  )تۆتالیتار(ە 
بریندارە كە منم«، لەم چركە ساتە دەگمەنانەیە كە لە 
هەندێك شوێنیدا نەهایی توانیوییەتی لەحنی جیاواز 
دەنگی  بخولقێنێ.  دۆخ  و  كەسایەتی  بەنیسبەت  و 
گوزارەكانییەوە  تاقانەی  پێكهاتەی  بە  مەستوورە، 
بۆ سەلماندنی  قەرینەیەكیش  ئەگەر  تەنانەت  دیارە، 
ئەم راستییە كە گوزارەكە هی مەستوورەیە، حزووری 

نەبێ:

نێوان  چەسپاندنی  و  پتەوكردن  بۆ  كەمینە  »منی 
تەبایی و نێوان كۆكی بنەماڵەكان بەند و بەندەواری 
سەروبەر  والیدا  خانی  خوسرەو  لەگەڵ  هاوسەریم 
هاویشتە  پێم  شكۆوە  و  شان  بەوپەڕی  و  نرا 

حەرەمسەرایەوە«)ل40(
روایت(،  )تداوم  گێڕانەوە«  »بەردەوامی  ئێلێمانی 
گێڕانەوە،  مەنتقی  لەگەڵ  نەهاییدا،  چیرۆكەكانی  لە 
یەكیان گرتووە. ئەم ئێلێمانە، لە ژانری رۆمان و ژانری 
كورتە چیرۆكدا، خاوەنی دوو پێناسە و دوو كاركردی 
جیاوازە. كاتێ باسی كورتە چیرۆك دەكەین، دیارە 
لە دیاردەی زمان دەكەین، بە  باسی پاژێكی بچوك 
لە  نیگایەك  »كورتە  »وی.ئێس.پریچێت«،  گوتەی 
لەم  دیارە  چركەساتدا«،  یەك  لە  چاوەوە  گۆشەی 
خەتی  لە  دابڕان  بۆ  زۆر  فرسەتی  كورتەدا،  مەودا 
گێڕانەوەو وەسف و پێداهەڵاگوتنی دیاردەكان نییە. 
بەڵام نووسەر دەبێ ئەم تواناییە هەبێ كە شوێن_
هێمنبوونی  چركەساتی  گێڕانەوەو  خێرابوونی  كاتی 

ئەم خەتتە بناسێ و رەچاوی بكا.
چیرۆكی  لە  ئێلێمانە  ئەم  كاركردی  بەرچاوترین 
اسب  »روز  چیرۆكی  كورتە  لە  فارسیدا،  ئەمڕۆی 
من  با  كه  پلنگانی  »یوز  چیرۆكی  كۆمەڵە  ریزی« 
دەبیندرێ.  نجدی«دا  »بیژن  نووسینی  اند«  دویده 
رەوایەت ئارام و هێمن بە وەسفی فەزا و كاراكتێرەكان 
دەست پێدەكا. ئەو كاتەی رووداوەكان لە سەر یەك 
دێن و دەڕۆن، گێڕانەوەش خێراتر دەبێ و گوزارەكان 

كورتتر و كار)فعل(ەكان دینامیكتر دەجووڵێنەوە.
جگە لە خێرایی گوزارەكان و دیاردەكان، رەوایەت بە 
گۆڕینی خێرا و بەردەوامی گۆشەنیگاكان)لە منەوە بۆ 
ئەسپ و لە ئەسپەوە بۆ من(، خەسڵەتی خێرابوون 
خەریكە  كە  جێگایەدا  لەو  بەڵام  گێڕانەوە،  بە  دەدا 
كەسایەتییەكانیش  و  فەزا  گێڕانەوە،  لەگەڵ  هاوكات 

كارەكان  درێژتر،  گوزارەكان  دەكا،  رەنگڕێژی 
ستاتیكترو بە گشتی گێڕانەوە، هێمن تر دەبێتەوەو 
لەحن بە تەواوەتی دەگۆڕێ. كارەكان ئیتر هەڵگری 
گۆڕان و جووڵە نین و بە شێوەی وەسفی كار دەكەن. 
بەم  نەهایی  چیرۆكی  دەقی  جێگادا،  هەندێك  لە 
شێوەیە، دڵەڕاوكێی ناو دەق ئەگوێزێتەوە ناو زەینی 

نووسەری چالاك:
پیرێژن  بەوەی  هەر  نەك  نەدەدایە.  گوێم  »من 
دەیگوت، گوێم بە نیگەرانی و تووڕەیی خەڵكەكەش 
نەدەدا، نەمدەدین. نەمدەدین چۆن هەموو جووڵە و 

بزووتنێكم لە ژێر چاودێریان دایە...«)ل25(
كە  بریندارە  ئەو »باڵندە  لە چیرۆكی  كاركردە  ئەم 
منم«یشدا بەرچاوە: »من هەستام و هەڵات، بەرەو تۆ 
نا، بەرەو پۆستەرەكەت و دەستم هەڵبڕی و لە سنگی 
دیوارەكەم كردەوە و بە هەموو هێزم بە زەویمدا كوتا، 
قاپەكەی شكا و شیشەكەی ورد و خاش بوو.«)ل52(. 
ئەم جۆرە كارلێكەری »كات_گێڕانەوە« هەندێك جار 
بە سەر  نیسەی  نووسانەوە  رۆمان  بە عەقڵییەتێكی 
سوژەی عەتا نەهاییدا كێشاوە و لە كاركردی كورتە 
»كات«  بازدانی  دووركەوتووه تەوە.  خۆی  چیرۆكی 
لە  ساڵان،  چەند  مەودای  بە  رستەدا  دوو  یەك  لە 
ئۆڕگانیكی  پێكهاتەی  چیرۆكێكدا،  كورتە  قەوارەی 
دەق تێكدەداو درزی تێداوێ: »باسی ئەوەی بۆ دەكا 
بچێتە  دیپلۆمەكەی  وەرگرتنی  دوای  تەمایە  بە  كە 
دانشگا. ساڵەها لەوە دواش باسی كوڕێكی بۆ دەكا 
كە لە دانشگا دەیناسێ. كوڕێكی شەرمن و میهرەبان 
كە جارجارە شێعری بۆ دەڵێ، جارێكیش چیرۆكێكی 
دەكا.  بۆ  شتی  زۆر  باسی  دەكا.  پێشكەش  خۆی 
خۆشی دەوێ و قەرارە بچێتە خوازبێنی«)ل57ـ58( 
مێرمنداڵی  كچێكی  لە  گۆشەنیگا  گواستنەوەی 
قوتابی، بۆ كچێكی گەنجی خوێندكاری زانستگا كە 

رستەدا،  دوو  یەك  مەودای  لە  دەكا،  شوو  خەریكە 
تەمهیدە  ئەم  تێكدەدا.  ئێستاتیكایی خوێنەر  زەوقی 
از دست  كاتێك لە قەوارەی رۆمانێكی وەك »زمان 
رفته«ەی »مارسیل پرۆست«دا دەكار دەكرێ و لە 
سێ رستەدا، دوازدە ساڵ باز دەدا و بە پێچەوانە لە 
سەد و نەوەد لاپەڕەدا تەنیا وەسفی دوو سێ كاتژمێر 
دەكا، لەگەڵ مەنتقی داستانی دەگونجێ، بەڵام ئەم 
چیرۆكێكدا  كورتە  چوارچێوەی  لە  زەمانییە  بازدانە 
دەلالەت دەكاتە سەر مەنتقێكی رۆماننووسانەی زاڵ 

بە سەر زەینی نووسەری كورتە چیرۆكدا.
ئەو رەفتارەی لە كۆی رەوایەتی چیرۆكەكانی »ئەو 
باڵندە بریندارە كە منم«دا بەر چاوە، نەبوونی دۆگمی 
رەوایەتی و غیابی قەتعییەت و جاری بوونی رۆحی 
گومان و ئەگەرە. لە كورتە چیرۆكەكانی »چیرۆكێك 
بۆ خوشكی رەحمەت و« و »ئێوارەی رۆژی چواردەی 
مانگ«دا، یەك رووداوی تاك، لە چەند گۆشەنیگاو 
دوو  بە  راوی  و  دەربڕین  دێتە  جیاوازەوە  بۆچوونی 
بۆ  و  گومان  بە  رەوایەت  سپییەكانی  جێگە  شێوە 
چوونی خۆی پڕ دەكاتەوە. لە دەقی »چیرۆكێك بۆ 
كە  رەحمەت  خوشكی  مێردی  رەحمەت«،  خوشكی 
رەحمەت  كوژرانی  چیرۆكی  و خەریكە  چیرۆكنووسە 
دەنووسێ، رەوایەتە جیاوازەكانی »خوشكی رەحمەت، 
پاڵ یەك  لە  پازێڵێك  باوكی و خاڵۆی و...« وەك 
دادەنێ و لە بەینا بەینیشدا خۆی ئەو جێگایانەی كە 
لەم رەوایەتانەدا سپی و نەكوتراوە، پڕیان دەكاتەوە: 
دڕدۆنگییەی  و  گومان  ئەو  بتوانێ  چیرۆك  »رەنگە 

خێزانی بە لایەكدا بخات«)ل57(
رەحمەت  بەتاڵەكانی  شوێنە  گومانەوە  بە  ئەوجار 
پڕ دەكاتەوە: »رەنگە چاوەڕوانبوو شتێكی قورس، 
ئەرێ  بوو...،  چاوەڕوان  و  بكەوێ  بەر  قورسی  زۆر 

چاوەڕوان بوو بكوژرێ و نەكوژرابوو...«)ل70(

و  سپی  شوێنە  رەوایەت،  دیش،  جارێكی 
نەنووسراوەكانی مێژوو دەنووسێتەوە.

راوی  مانگدا،  چواردەی  رۆژی  ئێوارەی  چیرۆكی  لە 
خۆی لە قەوارەی چیرۆك )بەڵام نەك چیرۆكی عەلا(
دا حزووری هەیە و بەرەو دێ وەڕێ دەكەوێ و هاوكات 
رەوایەتی دایە خانم و عەلای برای دەگێڕێتەوە . هەر 
بوونی چیرۆكەكە  راست  لە  گێڕانەوەدا  لە سەرەتای 

دڕدۆنگە:
ناڕاستی  و  راست  لە  هەرگیز  ناشارمەوە،  »لێت 

رووداوەكانی ئەم چیرۆكە نەگەیشتووم...«)ل77(
دژە  واژەی  حزووری  بە  گێڕانەوەكەیدا  بەدرێژایی 
قەتعیەتی )حەتمەن( زەینی بوون و ناحەتمی بوونی 

گێڕانەوەمان دەداتە دەست:
برام  عەلای  مەرگی  ساڵڕۆژی  لە  حەتمەن  »ئێستا 
-ئاخ عەلا - تاڵە قژە سپییەكانی ئاواز، ئەوەندە زۆر 
ژوورەكە  سەری  ئەو  بۆ  سەر  لەم  دایكی  كە  بوون 

بیانبینێ...«)ل78( 
»دایە گیان لە جیپە كە دابەزیوە حەتمەن..«)ل79(
تاریكی  سوچێكی  لە  نائارام  و  ئۆقرە  بێ  »ئاواز 
جاریش  چەند  و  تاریكیتر  سووچێكی  بۆ  ماڵەكەوە 
خۆی بە ژووری دایە گیاندا كردووە حەتمەن.«)ل92( 
دژی  دەلالەتێكی  بە  دالی »حەتمەن«  دەقەدا،  لەم 
حەتم و قەتعییەت بارگاوی بووە . كاتێ راوی دەڵێ 
ئەگەری  بۆ  نیشانەیەكە  كردووە«  وای  »حەتمەن 
حزووری چەند جۆری دیكەی رووداو، كە راوییەكیانی 
بە زەینییەتی خۆی لە ناو كۆی ئەگەرەكان هەڵبژاردووە 
و لەوانەیە ئەوەیش دروست نەبێ و ئەگەرێكی دی لە 

واقیع نزیكتربێ.
خەیاڵ  و  واقیع  ئێمەیە«  ماڵی  »ئێرە  چیرۆكی  لە 
لێك دەئاڵێن و رەوایەت دەكەوێتە ناو بازنەیەكەوە كە 
بۆ مێژووی  بۆ نوختەیەك،  هەر جارەی دەگەڕێتەوە 

مێژووی  زنجیرەی  چیرۆك،  مرۆڤەكانی  هاوبەشی 
مرۆڤەكاندا،  فەرامۆشكراوی  بیرەوەریی  لە  هەڵەبجە 
هیواو...(  )رێبوار،  دەچن  وێك  هەر  هەموو  كە 
دەگەنە سەر یەك رابردووی هاوبەش. ژیانی لاوێكی 
رابردووی  بە  تێكەڵ  )هیوا(،  كەركوك  جەورئاوایی 
لێرەدا،  رەوایەت  دەبێت.  )رێبوار(  هەڵەبجە،  زاوای 
كۆمەڵی  بە  ناهۆشیاری  و  دەسڕێتەوە  فەرامۆشی 
مرۆڤ وەخۆ دەخات. خوێنەر سەری سووڕ دەمێنێ 
كە بە راستی رێبوار هەر هیوایە یان نا؟ لە چیرۆكی 
»تاسە«دا خەیاڵ و واقیع وا لێك دەئاڵێن، كە ئێمە 
لە دوو یان یەك كەس بوونی كەسایەتی »كچە مانتۆ 

خەنەییەكە« و »پەریخان« دڕدۆنگ دەبین:
»هەر مانتۆ خەنەییت لێ جوانە نییە پەریخان، تۆ 

هەموو رەنگێكت لێ جوانە...«)ل138(
بەرچاوترین شێوەی سڕینەوەی قەتعییەت لەم كۆمەڵە 
چیرۆكەدا لە چیرۆكی »شەوانی بەفری«دا دەبیندرێ. 
پێكهاتەی رەوایەتی ئەم چیرۆكە ساختاری گوزارەی 

شەرتییە: 
رستەی ئەگەر وەڵامی ئەگەر 
ئەگەر وابێ دوا جار ئاوادەبێ

بۆ  ئەو شەوە  پێتوایە  بپرسێ:  ژنەكەی  لە  »ئەگەر 
كامە  بڵێ:  ژنەكەی  نەڕاندبێتم؟  تۆدا  بەسەر  ئەبێ 
شەو؟ ئەو بڵێ: ئەو شەوە كە لەگەڵتا بەشەڕ هاتم 
و سێ شەو، بگرە زیاتریش لە یەك تۆراین .ژنەكەی 
دیسان بڵێ: كامە شەو؟ و ئەو بڵێ: ئەو شەوە كە 
پەردەوە  درزی  لە  و  راوەستابووی  پەنجەرەكە  لای 
لە دەرەوەت ئەڕوانی... ئەگەر ژنەكەی بەتوڕەییەوە 
بڵێ: ئەتەوێ حیسابی شەڕ و تۆرانەكانمان رابگری؟ 
و ئەویش لێبوردن خوازانە بێتە وەڵام: ئەمەوێ ئەو 
شەوەت بیر بێتەوە كە بەفر ئەباری و من بە سەرتا 
نەڕاندم و شەڕمان بوو. ژنەكەی ترساو نیگەران لێی 

ئەپرسێ: بۆ لەو شەوەدا چی روویداوە؟ ئەڵێ: نەكا 
شتێكم لێ بشاریتەوە؟

لێ  قسەیان  »ژنان  ئەڵێ:  داماوییەوە  بە  ئەو 
ئەڵێ  خۆی  بە  ژنەكەی،  بە  نەوەك  دەرناكێشرێ.« 
درێژەی  زەینیدا  لە  ئەستوور  سمێڵ  پیاوێكی  و 
ئەو  قامچی...«  و  دار  زۆری  بە  »مەگەر  ئەداتێ: 
پێدەكەنێ.«)ل140 ـ 141(.. بەمجۆرە رەوایەت وەك 
جەستەیەكی ئۆڕگانیك، لە قەتعییەت دەڕەوێتەوەو لە 

كەشوهەوایەكی گوماناویدا هەلدەسوڕێ.
هەڵسوكەوتێكی  نووسەر  چیرۆكەدا  كۆمەلە  لەم 
بە  و  هەیە  رەوایەت  تەك  لە  )فعال(ی  و  دینامیك 
و  رەوایەت  رەگەزی  دەڕوانێتە  جیدی  شێوەیەكی 
زەرفییەت و توانستە شاراوە و وزە دەكار نەكراوەكانی، 
ئەم  تاقیكردنەوەی  و  وزەیە  ئەم  ئازادكردنی  هەوڵی 
بەم  دەقەكانیدا  لە  نەهایی  دەدات.  زەرفییەتانە 
روانگەیەوە، دەمانباتە دنیایەكی رەنگاوڕەنگی رەوایی 
ناو  لە  كە  پێدەدرێ  هەلەی  ئەم  كورد  خوێنەری  و 
ژیاوەكانی  تەجرەبە  لە  داستانیدا،  ئەدەبی  جیهانی 
ببێتە  كتێبخانەی كوردی  و  بێت  هاوبەش  نووسەردا 
خاوەن دەقێكی تەژی لە شێوازەكانی جوانیناسانەی 

رەوایی. 

